
4 Mutto dak jierbmak oljo galle valde littidæsek sisa oftanaǥa goalloidæsekguim.

5 Mutto go irgge agjani, de buokak oađestuvvašgotte, ja nokke.

6 Mutto gaskija aige de čuorvvom šaddai: “gæč, irgge boatta, vuolgget su auddald!“

7 De buok nieidak morranegje, ja goalloidæsek divvolegje.

8 Mutto jallak jierbmaidi celkke: addet migjidi oljostædek; dastgo min goallok časskamen læk.

9 Mutto jierbmak vastedegje, ja celkke: i daida dalle baccet migjidi ja digjidi: mutto vuolgget sin lusa, guđek vuvddek, ja oasstet aldsidek.

10 Mutto sin vuolgededin uosstam varas, de bođi irgge, ja guđek garvasist legje, oftanaǥa suin hæjaidi sisa besse, ja ufsa dappujuvui.

11 Mutto dastmaŋŋel botte maida dak ærra nieidak, ja celkke: hærra! hærra! lækast migjidi!

12 Mutto son vastedi, ja celki: duođai digjidi cælkam, im dovda din.

13 Goccet damditti; dastgo æppet bæive, æppetge boddo di dieđe, go olbmu bardne boatta.

14 Dastgo nuftgo olmuš, gutte nubbe ædnami mannamen læi, balvvalegjides ravkai, ja æloides sin gitti addi,

15 ja muttomi vit talentaid addi, muttomi guoft, mutto muttomi oft, ješguttegi navcaides mield, ja de dallanaǥa nubbe ædnami son manai.

16 De vulgi son, gutte vit talentaid vuosstaivalddam læi, ja gavpe daiguim jorati, ja vit ærra talentaid vuiti.

